
Nafarroako Gorteetako kide den eta Nafarroako Alderdi Popularra talde parlamentarioari atxikita dagoen Maribel García Malo andreak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatzeko eta jarraipena Lehendakaritza eta Berdintasuneko Batzordeak egin dezan.
Zioen azalpena
Nafarroako Gardentasunaren Kontseiluak, 2025eko azaroaren 24ko bilkuran, 144/2025 AR Akordioa onetsi zuen, zeinaren bidez osorik onartzen baita Industriako eta Enpresen Trantsizio Ekologiko eta Digitalerako Departamentuari aurkeztutako erreklamazioa, Volvok eta Sunsundeguik 2023ko urriaren 12an sinatutako kontratua eskuratzea ukatzeagatik aurkeztua.
Akordioak honako hau ondorioztatzen du argi eta garbi:
– Departamentuak kontratua emateari uko egitea ez dago juridikoki oinarrituta, kasuko alderdiek edo enpresek ez dutelako egiaztatu egiazko kalte ebaluagarririk.
– Eskatutako informazioa ezin da enpresa-sekretutzat hartu oso-osorik, zati jakin batzuk bakarrik izan baitezake babestu beharrekoak.
– Parlamentariek informazioa eskatzeko duten eskubidea Espainiako Konstituzioaren 23.2 artikuluak jasotzen du, eta hori da kasu horretan gailendu behar dena.
– Kontseiluak departamentuari agintzen dio erreklamazioa egin duen parlamentariari kontratu osoa eskuratzea ahalbidetu behar zaiola, ukitutako enpresek administrazioarekiko auzi-errekurtsoa jartzeko legezko bi hilabeteko epea igaro ondoren.
Parlamentuan, 2026ko urtarrilaren 29an, kontroleko osoko bilkuran, kontseilariak iragarri zuen departamentuak erabaki hori errekurritzeko asmoa duela. Baieztapen horrek zalantza sortzen du Nafarroan informazio publikoa eskuratzeko eskubidea bermatzen duen organoak hartutako administrazio-ebazpen irmo bat egiaz betetzeari buruz.
AR 144/2025 Akordioak berak gogorarazten duenez, entregatzeko agintzen den kontratuak dimentsio publiko nabarmena du, haren arabera antolatu baitira diru publikoarekin finantzatutako eragiketak, Nafarroako Gobernuak hartutako neurriak eta Parlamentuaren kontrolpean dauden erabakiak.
Horregatik guztiagatik, eta gardentasun instituzionalaren printzipioa, parlamentarien oinarrizko eskubidea eta Legebiltzar honi kontuak behar bezala ematea defendatzeko, mozio hau aurkezten da:
Erabaki-proposamena:
Nafarroako Parlamentuak Nafarroako Gobernua premiatzen du:
1. Nafarroako Gardentasun Kontseiluaren 144/2025 AR Akordioa osorik bete dezan, parlamentari erreklamatzaileari Volvo eta Sunsundeguiren artean sinatutako kontratu osorako sarbidea emanez, organo horrek ezarritako baldintzetan eta aurreikusitako legezko epeak amaitu ondoren.
2. Administrazioarekiko auzi-errekurtsorik jar edo susta ez dezan AR 144/2025 Akordioaren aurka, Konstituzioaren 23.2 artikuluan aitortutako oinarrizko eskubidea egikaritzeari eragiten dion prozedura bat justifikaziorik gabe luzatzea saihestuz.
3. Nafarroako Gobernuak gardentasunarekin, parlamentu-kontrolarekin eta funts publikoen erabilera arduratsuarekin duen konpromisoa berrets eta berma dezan, bereziki Foru Komunitatearentzat garrantzi estrategikoa duten proiektuetan.
Iruñean, 2026ko otsailaren 2an
Foru parlamentaria: Maribel García Malo
